
వననిధిగాఁ గాపునవారల

ననిచెన్ బహుధన మొసంగి యంభోజముఖీ. 233



క. ఆరాజవరునకుఁ గల

నేరుపు నీకబ్బెనేని నృపలోకమణిన్

జేరుమని చిలుక యనునెడ

వారిజహితుఁ డెక్కి పూర్వవసుధాధరమున్. 234



క.  అపుడు ప్రభావతి తనయం

తిపురమునకు నరిగి తమ్మితెగ నెవ్వగలన్

తపియించువేళ వచ్చిన

నపరిమితానందమానసాంభోరుహయై. 235



శా. పన్నీటం జలకంబులాడి తొగలుం బాలాభిరేఖావళీ

చిన్నెల్ వ్రాసినచీర గట్టి యపరంజింజిమ్ము నెమ్మేనిపై

మిన్నుల్ గ్రమ్మెడి సొమ్ము దాల్చి మహిభృన్మీనాంకజన్యక్రియా

సన్నద్ధత్వము నొంది యందము రహించన్ జార నే తెంచినన్. 236



చ. కనుగొని పచ్చరెక్కపసగల్గినఫుల్గులరాయఁ డో కన

త్కనకఛటాఛటాచకచకత్తనువల్లిక నేఁడు దెల్ప నీ

యనుమతిమీఁదగాని కథయంచు దలంకుచు విన్నవింతునా

యని తదుదారకౌతుకకటాక్షనిరీక్షలు గాంచి యిట్లనున్. 237



ఉ. అంగవసుంధరాభరణమై యొకపట్టణ మంద మొందు మా

తంగతురంగసద్భటకదంబశతాంగతతుల్ సెలంగఁగా

మాంగళికాభిధాన మసమానముగా వహియించి యప్పురం

బంగదనామధేయ వసుధాధిపుఁ డేలును తేలుసంపదన్. 238

